






















PARLAMENTU NASIONÁL APROVA PROSESU URJENSIA
ORSAMENTU RETIFIKATIVU TINAN 2026

DÍLI-Tersa 19 Maiu 2026,

Governu  liuhusi  S.E  Ministra  Finansas  Sra.Santina  Jóse  Rodrigues  F.  Viegas  Cardoso, 

akompaña husi S.E Vise-Ministra Finansas Sra.Regina de Jesus de Sousa, partisipa diskusaun 

no deliberasaun iha Plenária Parlamentu Nasionál kona-ba prosesu urjensia aprezentadu en-

relasaun ba Proposta Lei nº 31/VI (3ª) – alterasaun dahuluk ba Lei nu 8/2025, loron 27 fulan 

novembru, Orsamentu Jeral Estadu ba tinan 2026 nian (tuir nu 4 husi artigu 97º Rejimentu 

Parlamentu Nasionál nian), ho votus a favor 41, kontra 0 no abstensaun 22.

Iha justifikasaun ne’ebé Governu hato’o, alterasaun Orsamentu Jerál Estadu (OJE) 2026 ne’e 

konsidera importante atu garante kontinuidade distribuisaun kombustivél ba postu mina iha 

Díli, nomós iha munisipiu sira atu povu bele kontinua halo aktividade lor-loron no sirkula ho 

normalidade, Governu mós konsidera servisu esensiál hanesan hospital, F-FDTL no PNTL 

tenki nafatin hetan apoiu enerjetiku atu bele kontinua hala’o sira-nia funsaun.

Biban ne’e iha plenária S.E. Minista Finansas hateten “medida ida ne’e mós atu prevene 

impaktu  krizi  finanseiru  no  inflasaun  ne’ebé  bele  mosu  tamba  aumenta  presu  mina  iha 

merkadu internasionál, liu-liu husi situasaun iha médiu oriente nian. Governu konsidera katak 

aumentu presu kombustivel normalmente sei  lori  aumentu folin ba produtu no nesesidade 

báziku sira ne’ebé bele afeta direitamente ba poder kompra povu nian.”

Iha  área  infraestrutura, Governu hakarak asegura nafatin seguransa  no operasaun sentrál 

eletrisidade sira iha Betanu no Hera, atu fornese naroman ba teritóriu tomak. Eletrisidade 

konsidera  nu’udar  fatór  importante  atu  garante  kontinuidade  servisu  públiku,  sistema 

bankária no tranzasaun finanseira sira iha rai-laran.

Pedidu urjensia alterasaun ne’e mós inklui garantia ba kontinuidade transporte públiku, inklui 

servisu  barku  husi  Díli  ba  Oe-Cusse,  atu  povu  bele  kontinua  asesu  ba  transporte  no 

movimentasaun merkadoria ho normalidade.

S.E. Minista Finansas salienta liután,“alterasaun Orsamentu Jerál Estadu (OJE) 2026 ne’e 

la’ós atu aumenta dependénsia ba Fundu Petróleu, maibé atu halo adekuasaun no efisiénsia ba 

despeza  interna  Governu nian. Fontes finansiamentu ba  alterasaun ne’e mai husi reseita 

doméstika, ajustamentu orsamentu husi ministériu sira no Fundu Infraestrutura, inklui saldo 

programa sira ne’ebé remata tiha ona maibé sei iha orsamentu restante.”

Ho pedidu urjensia ida-ne’e, Governu husu ba Parlamentu Nasionál atu fó aprovasaun ho 

prosesu prioridade no urjénsia, atu Estado bele responde lalais ba situasaun ekonómika no 

energétika ne’ebé daudaun Timor-Leste enfrenta.

Debate  iha  Parlamentu  Nasionál  ne’e  lidera  husi  S.E.  Prezidente  Parlamentu  Nasionál 

Distinta Deputada Sra. Maria Fernanda Lay, hetan prezensa masimu husi Distintu Deputadu 

sira, Membru Governu, asesor internasionál inklui jestór sira husi Ministériu Finansas.


